
DISKORS MILL-ONOR. TONIO FENECH, MINISTRU TAL-FINANZI, L-EKONOMIJA U INVESTIMENT, MATUL IŻ-ŻJARA TIEGĦU FL-ISTAND TAD-DIVIŻJONI TAL-KUMMERĊ FIL-FIERA INTERNAZZJONALI TA’ MALTA – TA’ QALI – 3 TA’ LULJU 2008
Id-Diviżjoni għall-Kummerċ ħadet din l-inizjattiva beix twaqqaf dan l-istand li jiġbor fih żewġ temi prinċipali – dik ta’ l-artiġjanat u dik tal-proprjetà intelletwali. Għalhekk ta’ min wieħed jinnota s-sinerġija li hemm bejn l-artiġjanat u l-propjetà intelletwali – wara kollox, l-artiġjanat huwa frott il-kreattività u l-innovazzjoni.  F’din il-wirja naraw bosta xogħlijiet artistiċi, għodda partikolari li nħolqot biex jiġi maħdum dan ix-xogħol kif ukoll ismijiet ta’ prodotti li saru jintgħarfu mill-konsumatur.  Dawn huma kollha elementi ta’ propjetà intelletwali li huma drittijiet ta’ esklussività li kellu u jista’ għad għandu s-sid ta’ dawn l-prodotti – l-artiġjan.  
Nixtieq ukoll ngħid li dan l-istand ġie mwaqqaf permezz ta’ l-għajnuna li ngħatat lid-Diviżjoni għall-Kummerċ mill-European Patent Office.  Malta issieħbet mal-European Patent Office u b’hekk saret ukoll membru ta’ l-European Patent Convention f’Marzu 2007.  B’hekk bi proċedura iżjed faċli u uniformi wieħed jista’ japplika għall-protezzjoni ta’ l-invenzjoni tiegħu permezz ta’ patent u jakkwista din il-protezzjoni f’numru ta’ pajjiżi li huma membri ta’ din il-Konvenzjoni.  

Wieħed mill-għanijiet ewlenin ta’ l-EPO huwa li jassisti l-pajjiżi membri biex jinkoraġġixxu l-użu tal-patents u jippromwovu l-għarfien ta’ l-importanza ta’ patents. Nixtieq nieħu din l-okkażjoni biex bi pjaċir inħabbar li Malta, permezz tad-Diviżjoni għall-Kummerċ, għadha kif ikkonkludiet ftehim mal-EPO għall-assistenza finanzjarja biex intejbu l-proċeduri lokali fil-qasam tal-patents u biex nkompli nippromwovu l-proprjetà intelletwali f’attivitajiet bħal dawn.  Dan il-ftehim jibġor fih diversi oqsma ta’ kollaborazzjoni bejn id-Diviżjoni għall-Kummerċ u l-EPO għal medda ta’ 4 snin u jinkludi proġetti bħal:
1. Implimentazzjoni ta’ software għall-ipproċessar ta’ patents
2. Diġitizzazzjoni ta’ l-informazzjoni fuq patents nazzjonali

3. Modernizzar ta’ l-infrastruttura tad-Diviżjoni għall-Kummerċ
4. Ċentru għall-informazzjoni fuq patents
5. Attivitajiet ta’promozzjoni

6. Attivitajiet ta’ ‘taħriġ’

Tajjeb insemmu wkoll l-impenn ta’ dan il-Gvern favur is-settur ta’ l-artiġjanat li aħna lkoll tant kburin bih.  Ikun żball jekk ma nagħmlux dak kollu possibbli biex is-settur artiġjanali tagħna jissaħħaħ, jiffjorixxi u allura tkun garantita l-eżistenza tiegħu biex titgawda minn ġenerazzjonijiet futuri u mit-turisti li għad iridu jiġu jżuruna.

Għaldaqstant nixtieq nirringrazzja lilkom l-esebituri li wrejtu interess u qegħdin tipparteċipaw f’din il-wirja, imtella’ b’dedikazzjoni mid-Diviżjoni għall-Kummerċ.  Fl-aħħar ippermettuli nagħmel appell lil dawk li jaħdmu fis-settur ta’ l-Artiġjanat biex jipproteġu l-proprjetà intellettwali tagħhom billi jagħmlu użu mis-servizzi offruti mid-Diviżjoni għall-Kummerċ f’dan il-qasam.

